Вовед
I. ОЦЕНА НА СОСТОЈБИТЕ ВО ОБЛАСТА ШТО ТРЕБА ДА СЕ УРЕДИ СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ
Согласно член 15 од Законот за земјоделство и рурален развој, Министерството за земјоделство, шумарство и водостоопанство воспоставува и води Единствен рагистар на земјоделски стопанства. Заради прецизно евидентирање на членовите на семејните  земјоделски стопанства во Единствениот рагистар на земјоделски стопанства, Министерството за земјоделство, шумарство и водостопанство има потреба од обработка на одредени категории на лични податоци, поради што се наметнува потребата од законско уредување на оваа материја се со цел да не бидат прекршени одредбите од прописите за заштита на личните податоци на граѓаните на Република Македонија. 

Понатаму, од досегашната примена на законот за земјоделство и рурален развој во поглед на уписот во регистарот на откупувачи на земјоделски производи се појави потреба од терминолошко преименување на одредени поими.

Исто така со донесување на Законот за иновациската дејност престана потребата од постоење на одредби за иновации во Законот за земјоделство и рурален развој. 

II. ЦЕЛИ, НАЧЕЛА И ОСНОВНИ РЕШЕНИЈА

Со донесување на Законот за изменување и дополнување на Законот за земјоделство и рурален развој ќе се уреди начинот на обработка на одредени категории на лични податоци, а истовремено ќе се усогласи со Законот за иновациската дејност
III. ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОНОТ ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА

Предлогот на законот не предизвикува фискални импликации врз Буџетот на Република Македонија  

IV. ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ, НАЧИНОТ НА НИВНО ОБЕЗБЕДУВАЊЕ, ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ

Предлогот на законот не предизвикува фискални импликации врз Буџетот на Република Македонија и не повлекува материјални обврски.  

ЗАКОН ЗА ИЗМЕНУВАЊЕ И ДОПОЛНУВАЊЕ НА 

ЗАКОНОТ ЗА ЗЕМЈОДЕЛСТВО И РУРАЛЕН РАЗВОЈ

Член 1

Во Законот за земјоделство и рурален развој („Службен весник на Република Македонија“ број 49/10, 53/11, 126/12, 15/13 и 69/13) во членот 15 по ставот (2) се додава нов став (3) кој гласи:

„(3) За потребите на водењето на ЕРЗС, Министерството во согласност со прописите за заштита на личните податоци, може да обработува лични податоци на членовите на семејните земјоделски стопанства (име и презиме, место и адреса на живеење) вклучително и единствениот матичен број.“

Ставовите (3), (4), (5), (6), (7), (8), (9), (10), (11), (12), (13), (14), (15), (16), (17), (18), (19) и (20) стануваат ставови (4), (5), (6), (7), (8), (9), (10), (11), (12), (13), (14), (15), (16), (17), (18), (19), (20) и (21).

По ставот (21) кој станува став (22) се додаваат два нови става (23) и (24) кои гласат:

„(23) Во согласност со прописите за заштита на личните податоци, заради договорно уредување на правата и обврските за користење на вода за наводнување и пасишта во државна сопственост, податоците од став (3) на овој член може да се употребуваат од страна на Водостопанствата и водните заедници основани согласно Законот за водостопанство и Законот за водните заедници, како и од страна на Јавното претпријатие за стопанисување со пасишта во државна сопственост.

(24) Министерството е должно личните податоци од став (3) на овој член да ги чува пет години по престанокот на потребата од обработка на личните податоци на членот на семејно земјоделско стопанство.„ 

Член 2

Во членот 21 став (3) точката се заменува со запирка и се додаваат зборовите „освен на претседателите на потсекторските постојани групи на кој мандатот им е во времетраење на мандатот од член 23 став (7) на овој закон.“

Член 3

               Во членот 31 став (6) алинеја 4 зборовите „имаат во сопственост“ се заменуваат со зборовите „располагаат со“.

Член 4

Во членот 33 ставот (27) се менува и гласи:

„Органот надлежен за инспекциски надзор од овој закон, по уписот на откупувачите во Регистарот, секоја година пред почетокот на откупот на земјоделскиот производ во периодот од  1 мај до 31 јули  ја утврдува исполнетоста на условите од членот 31 на овој закон од страна на запишаните откупувачи.“

Член 5


Во членот 36 став (2) алинеја 3 зборовите „располагаат со“ се заменуваат со зборовите „имаат во сопственост“.

Член 6

Во членот 101 став (1) во алинејата 7 запирката на крајот на реченицата се заменува со сврзникот „и“.

Алинејата 8 се брише.

Во ставот (3) зборовите „алинеја 4“ се бришат.

Ставовите (5) и (6) се бришат.

Член 7
 Член 101-а се брише.

Член 8


Овој закон влегува во сила осмиот ден од денот на објавувањето во „Службен весник на Република Македонија“.

О Б Р А З Л О Ж Е Н И Е 

I.ОБЈАСНУВАЊЕ НА СОДРЖИНАТА НА ОДРЕДБИТЕ ОД ПРЕДЛОГОТ НА ЗАКОНОТ.

Предлогот на Закон за изменување и дополнување на законот за земјоделство и рурален развој има 8 члена од кои со членот 1 со кој се изменува и дополнува членот 15 всушност се разработува начинот на обработка и рокот на чување на личните податоци на членовите на семејните зем,јоделски стоапнства а заради потребите на Единствениот регистар на земјоделски стопанства, како и употребата на тие податоци од страна на определени правни субјекти. 

Имено со наведениот член е уредено дека за потребите на водењето на ЕРЗС, Министерството во согласност со прописите за заштита на личните податоци, може да обработува лични податоци на членовите на семејните земјоделски стопанства (име и презиме, место и адреса на живеење) вклучително и единствениот матичен број. Понатаму со овој член исто така е уредено дека во согласност со прописите за заштита на личните податоци, заради договорно уредување на правата и обврските за користење на вода за наводнување и пасишта во државна сопственост, личните податоците од Единствениот регистар на земјоделски стопанства може да се употребуваат од страна на Водостопанствата и водните заедници основани согласно Законот за водостопанство и Законот за водните заедници, како и од страна на Јавното претпријатие за стопанисување со пасишта во државна сопственост, а се уредува и дека Министерството е должно личните податоци да ги чува 5 години по престанокот на потребата од обработка на личните податоци на членот на семејно земјоделско стопанство.

Со членот 2 се допрецизира времетраењето на одделни членови на Советот за земјоделство и рурален развој.

Со членот 3 терминолошки се заменуваа зборовите имаат во сопственост со зборот располагаат.

Во членот 4 од оваа измена се прецизира периодот за вршење инспекциска контрола и надзор.

Со членот 5 од оваа измена се предлага кај увозниците на пченица и брашно да се смени условот за располагање со соодветни објекти и опрема за превземање, сортирање, складирање и чување на земјоделските производи, во услов за поседување со истите простории и опреми, бидејќи на тој начин ќе се избегне складирањето на храната во несоодветни простории (подруми, стадиони и слично).

Со членовите 6 и 7 се бришат одредбите од законот кои се однесуваат на иновациските активности.

Со членот 8 се уредува влегувањето во сила на законот.

II.МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ

Со предложените решенија се нудат решенија кои ќе овозможат поефикасна примена на законот и истите се меѓусебно поврзани.
III.ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА

Со предложените решенија законски ќе се уреди обработката и чувањето на личните податоци на членовите на семејните земјоделски стоапнства, а заради потребите на Единствениот регистар на земјоделски стопанства, како и употребата на тие податоци од страна на определени правни субјекти, како и непречено имплементација на законските решенија содржани во Законот за иновациската дејност.

Со овој предлог за изменување и дополнување на Законот за земјоделство и рурален развој се очекува да се подобри и зголеми бројот на регистрирани откупувачи, а со тоа и откупот на земјоделските производи и истовремено да се намали бројот на нелегални откупувачи кои вршат откуп на земјоделски производи без склучени договори за откуп, не вршат уплата на откупените производи на трансакциони сметки поради што и не пријавуваат данок на промет.

Кај увозниците на пченица и брашно се очекува да се подобрат условите за сместување, чување и складирање на увезените производи.
ТЕКСТ НА ОДРЕДБИТЕ НА ПОСТОЈНИОТ ЗАКОН ЗА ЗЕМЈОДЕЛСТВО И 
РУРАЛЕН РАЗВОЈ ШТО СЕ МЕНУВААТ

Член 1
(3) Членови на Советот не смеат да бидат државни службеници и нивниот мандат е во траење од две години со право на повторен избор. 

Член 31

(6) Покрај условите од ставовите (2), (3) и (4) на овој член откупувачите треба да ги исполнуваат и следниве услови:

-да имаат соодветна големина на правното лице и шифра на дејност,

-да имаат ликвидност во смисла на расположливи финансиски средства за откуп на земјоделски производи,

-солвентност во смисла на намирени обврски за откуп на земјоделски производи,

-да имаат во сопственост соодветни објекти за преземање, сортирање, складирање и чување на земјоделските производи и опремата и

-да имаат склучени договори за трговија на големо на откупените земјоделски производи, доколку откупот го вршат правни лица кои се регистрирани за вршење на трговија со земјоделски производи. 
Член 2
(27) Органот надлежен за инспекциски надзор од овој закон, по уписот на откупувачите во Регистарот, секоја година во периодот од 1 до 31 мај ја утврдува исполнетоста на условите од членот 31 од овој закон од страна на запишаните откупувачи.

Член 36

(2) Услови за упис во регистарот на увозници на одделни земјоделски производи се:

-да имаат соодветна големина на правното лице и шифра на дејност,

-солвентност во смисла на подмирени обврски за откуп на земјоделски производи,

-да располагаат со соодветни објекти за превземање, сортирање, складирање и чување на земјоделски производ и опрема и

-да имаат склучени договори за продажба на увезените земјоделски производи доколку не се наменети за сопствена преработка.

Член 101

(1)
Техничка поддршка во земјоделството и руралниот развој е наменета за следниве активности:

-организирање и спроведување на програми за обука кои не се поддржуваат преку мерките за руралниот развој,,

-организирање и спроведување на манифестации и саеми,

-учество на саемски манифестации и саеми на земјоделски производители и преработувачи, 

-помош за маркетинг на земјоделски производи и преработени земјоделски производи, 

-изработка и публикување на едукативни, информативни, научни, пропагандни и стручни материјали, публикации и списанија,

-спроведување на истражувања, изработка на анализи, предлог-проекти, студии и стратешки документи од областа на земјоделството и руралниот развој,   

-инвестициони вложувања за воспоставување на научно демонстративни примери,

-воспоставување и спроведување на проекти за иновации од областите утврдени во ставот (3) на овој член и

-други трошоци и инвестициони вложувања за воспоставување и спроведување на мерките од програмите од членот 7 од овој закон.

(3) По исклучок, техничката поддршка од ставот (1) алинеја 4 на овој член може да ја спроведе Агенцијата.

(5) Техничката поддршка од ставот (1) алинеја 9 на овој член се доделува особено во следниве области на иновации: 

- земјоделска механизација и опрема која ќе овозможи поголема ефикасност и продуктивност, 

- нов семенски и саден материјал кои ќе овозможат создавање на нови сорти, 

- агрохемиско третирање на почвата и земјоделските култури, 

- трансфер на технологии и иновативни решенија од странски држави и нивно прилагодување во Република Македонија и 

- нови технологии во сточарството. 

(6) Средствата за спроведување на активностите од став (1) алинеја 9 на овој член се обезбедуваат во висина до 1% од вкупниот буџет за спроведување на годишната програма за рурален развој.

Совет за иновации и нови технологии од областа на земјоделството

Член 101-а

(1) За спроведување на помошта од членот 101 став (1) алинеја 9 од овој закон, министерот формира Совет за иновации и нови технологии од областа на земјоделството кое го сочинуваат претставници особено од следниве институции: 

- еден претставник од Кабинетот на претседателот на Владата, 

- еден претставник од Генералниот секретаријат на Владата - Кабинетот на заменик - претседателот на Владата задолжен за економски прашања и координација со економските ресори, 

- по еден претставник од високообразовните инститиции и научните институции од областа на земјоделството, 

- еден претставник од Министерството за финансии, 

- тројца претставници од Министерството, 

- еден претставник од Министерството за образование и наука, 

- еден претставник од Министерството за економија, 

- еден претставник од Агенцијата, 

- еден претставник од Агенцијата за храна и ветеринарство, и 

- еден претставник од Агенцијата за поттикнување на развојот на земјоделството. 

(2) Советот за иновации и нови технологии од областа на земјоделството како советодавно тело на министерот се формира особено заради остварување на следниве задачи: 

- дава предлози за дефинирање на мерките и критериумите за поддршка на иновации и трансфер на технологии и знаења од областите утврдени во членот 101 став (5) од овој закон, 

- изработува краткорочни и долгорочни анализи и го следи спроведувањето на мерките за поддршка на иновации и трансфер на технологии и знаења од областите утврдени во членот 101 став (5) од овој закон, 

- дава мислења по однос на постигнати резултати од спроведувањето на мерките за поддршка на иновации и трансфер на технологии и знаења од областите утврдени во членот 101 став (5) од овој закон, 

- изготвува и предлага индикатори за следење, ги следи анализите на состојбите и препораките на образовни и научни институции во врска со иновации и трансфер на технологии и знаења од областите утврдени со овој закон и дава насоки и препораки за примената на иновации и трансфер на технологии и знаења и нивното прилагодување согласно со состојбите во Република Македонија и 

- дава предлози при планирањето и спроведувањето на целите за промоција и примена на иновации и трансфер на технологии и знаења од областите утврдени во членот 101 став (5) од овој закон. 

(3) Советот за иновации и нови технологии од областа на земјоделството ќе се состанува најмалку два пати во годината.

(4) Советот за иновации и нови технологии од областа на земјоделството за остварување на задачите од ставот (2) на овој член донесува деловник за работа.

(5) Со Советот за иновации и нови технологии од областа на земјоделството претседава министерот.

(6) Министерството обезбедува административна, техничка и финансиска поддршка за работата на Советот.

